
Hugskot og viðmerkingar – send sms til 225000

Umsíðir tykist gongd verða komin 
í valstríðið, nú bert ein arbeiðsvika 
er eftir til valið. Framløgusending­
arnar í Kringvarpinum seta altíð 
sín dám á, og leisturin hesaferð við 
sjónvarpsvalfundum, »Søgn og mót­
søgn«, er eitt sera gott íkast í kjak­
ið. Serliga tí, at her sleppa valevni 
– tvey og tvey, at kjakast eina løtu, 
uttan at verturin í heilum brýtur av 
og blandar seg soleiðis, at valevnini 
missa tráðin. Boði Godtfred hevur 
klárað seg væl í hesum leikluti.

Hetta er aðru ferð, at vit fara til 
val við Føroyum sum einum val­
dømi. Fólk hava longu tikið nýggja 
valdømið til sín, og nógvu spádóm­
arnir um, at hetta fór at taka vald 
frá útjaðaranum vórðu gjørdir til 

skammar við seinasta val. Sjálvandi 
mugu vit hava nøkur val eftir tí 
nýggju skipanini, áðrenn hon kann 
eftirmetast, men ynskja flokkar­
nir at leggja dent á eitt javnt býti 
av tingsessum kring landið, so er at 
laga uppstillingina soleiðis, at hetta 
ber til.

Men valstríðið er nógv broytt 
síðani gomlu siðbundnu veljara­
fundirnir høvdu størstan týdning. 
Hesir fundir eru at kalla burtur. 
Tann siðbundni parturin, sum eft­
ir er, eru blaðgreinarnar og fram­
løgusendingarnar í útvarpinum. 
Alt hitt er broytt. Men tað, sum er 
broytt mest er, at vit nú hava 169 
fólk sum kappast um ein tingsess, 
heldur enn sjey flokkar, sum stríð­

ast um valdið. Hóast hetta ikki er 
eitt úrslit av, at landið er vorðið 
eitt valdømi – tað kunnu vit siga, 
tí hetta byrjaði um aldaskiftið – so 
hevur tað kortini elvt til, at enn 
meira trýst er á einstakar perónar, 
og at valstríðið í nógv størri mun 
snýr seg um persónar. Vit síggja tað 
eisini við at fleiri »kend« fólk bjóða 
seg fram, fólk sum hugsa sum so, at 
av tí at tey hava verið nógv frammi 
í fjølmiðlunum, so verða tey eisini 
vald á ting.

Brellbitin hjá teimum er sjálv­
andi hann – í øllum førum í teimum 
stóru flokkunum – at har skalt tú 
bara halda teg innan fyri topp 10. 
Klárar tú tað, so ert tú sera nær 
einum løgtingsessi, í øllum førum, 

um flokkurin verður við í skipan av 
landsstýri.

Heldur ikki hesaferð er nakar 

flokkur komin við einum boði 
uppá, hvør samgonga skal skipast 
eftir valið. Hetta er eitt stórt misálit 
á veljaran, sum ikki hevur peiling 
av, um Javnaðarflokkurin ætlar at 
umleggja skattin saman við Fólka­
flokkinum, ella um Sambandsflokk­
urin ætlar at tiðna blokkin saman 
við Tjóðveldinum.

Hevði veljarin vitað tað, so var 
nógv vunnið – og so hevði veljarin 
eitt val.

Onga peiling av samgongu

Veljarin eigur at kenna 
samgongumøguleikarnar

Nú fáa vit heilt sikkurt 
skattalætta. Flokkar frá 
vinstru til høgrum lova 
konkretan skattalætta, so 
líka mikið hvør samgongan 
verður, so fáa vit skattalætta. 
Í øllum førum um vit skulu 
trúgva teimmum flokkum, 
sum bjóða seg fram. Og tað 
er ikki hvørs um helst, sum 
lovar skattalætta: Flokkarnir 
hjá fíggjarmálaráðharranum 
og formanninum í fíggjar­
nevndini ganga á odda. 

Tað var longu greitt 
frammanundan, at valið varð 
skrivað út, at búskaparpoli­
tikkurin fór at seta sín dám 
á valstríðið hesaferð. Soleiðis 
varð.

Javnaðarflokkurin var 
fyrstur at melda út við sín­
um skattauppskoti – ella 
skattaumlegging, sum flokk­
urin kallar tað. Endamálið er 
at lækka skattatrýstið á inn­
tøku og at lætta um hjá teim­

um veikaru.
Næstur var Fólkaflokkur­

in við uppskotinum um flat­
skatt. Hetta er sama uppskot, 
sum Bjarni Djurholm legði 
fyri tingið beint eftir ólav­
søku, sum tá kallaðist flat-
tax. Endamálið er tað sama, 
sigur Fólkaflokkurin. 

Javnaðarflokkurin sigur, 
at teirra uppskot er væl og 
virðiliga gjøgnumhugsað – og 
at Taks hevur gjøgnumrokn­
að og váttað, at tølini eru 
røtt. Fólkaflokkurin hevur 
ikki gjørt slíkar útrokningar, 
men hann sigur, at øll skulu 
gjalda minni í skatti, og har­
við kemur meira inn í skatti, 
tí tá øll gjalda minni, so fara 
tey at arbeiða meira og har­
við rinda meira í skatti. Eitt 
bjart politiskt mál, men 
neyvan er gjørligt at gjøgn­
umrokna tað.

Framsókn legði í morgun 
fram sín politikk, sum eis­

ini fatar um skattalækking. 
Framsókn sigur, at vit skulu 
hava »kappingarføran skatt«. 
Longu komandi ár skal skatt­
alætti setast í verk, fyri at 
gera Føroyar kappingarførar 
við grannalondini.

Í 2014 skal skattaprosentið 
setast til 43 prosent hjá øll­
um við einum botnfrádátti 
upp á 70.000. Hetta minnir 
ikki sørt um uppskotið hjá 
Fólkaflokkinum.

Framsókn sigur, at við 
teirra uppskot skulu eini 
hjún, sum vinna tilsamans 
umleið 50.000 krónur um 
mánaðin, fáa ein lætta upp á 
2.100 krónur.

Vit hava soleiðis tríggjar 
flokkar, sum hava hvørt sítt 
konkret uppskot um, hvussu 
vit lætta inntøkuskattin, so 
spennandi verður at síggja, 
hvussu leikur fer!

Feløgini í Samtak hava gjørt 
eitt serstak skjal, har lagt 
verður upp til hvussu tey 
ynskja at samfelagið verður 
skipað, og verður har sagt, 
at komandi fýra árini eru 
rættiliga týdningarmikil og 
vera avgerandi fyri, hvørjar 
Føroyar politiska landslagið 
ynskir at byggja.

Samtak vísir á fleiri 
vegamót fyri framman 
og nevnir, at ein nýggjur 
fiskivinnupolitikkur skal 
orðast, at nýggj kommun­
uskipan skal setast í gildi, 
at nýggj fyriskipan fyri 
fólkaskúlan skal gerast og 
at ein broyting á pensjóns­

økinum stendur ovarlaga 
á listanum yvir øki, sum 
væntandi vera broytt.

�Men onnur arbeiðs­
marknaðarlig og sosialpol­
itisk mál eru eisini, sum 
treingja til dagføringar, 
siga feløgini í Samtaki, sum 
ynskja at seta nøkur av 
hesum málum � umframt 
onnur � á politisku dags­
skránna.

Í skrivi til komandi løg­
ting og samgongu siga fel­
øgini í Samtaki seg vóna, 
at valevni og flokkar vilja 
arbeiða fyri hesum val­
ynskjum, sum kunnu gera 
Føroyar til eitt betri, rúmlig­
ari og rættvísari samfelag 
at búgva í.

Georg F. Hansen, formað­
ur í Føroya Arbeiðarafelag, 
Jan Højgaard, formaður í 
Føroya Fiskimannafelag, 
Hans Joensen, formaður í 
Havnar Arbeiðsmannafelag, 
Jastrid W. Niclassen, for­
kvinna í Klaksvíkar Ar­
beiðskvinnufelag, og Arth­
ur Guðjónsson, formaður í 
Klaksvíkar Arbeiðsmann­
afelag, hava skrivað undir 
áheitanina.

Samtak: Soleiðis skal 
samfelagið skipast

Frá høgru til vinstru lova tey 
okkum skattalætta


